
Insellem Lilek u l-parteċipanti kollha fis-47 Ġimgħa Soċjali tal-Kattoliċi Taljani, miġbura f’Torin. Inġedded it-tgħannieqa fraterna tiegħi lill-Isqfijiet preżenti, partikolarment lir-Ragħaj ta’dik il-Knisja, l-Arċisqof, Cesare Nosiglia, kif ukoll l-Arċisqof Arrigo Miglio u l-membri tal-Kumitat Xentifiku u Organizzantiv. Insellem lir-rappreżentanti kollha tad-Djoċesijiet tal-Italja u tad-diversi għaqdiet ekklesjali . 

It-tradizzjoni tal-Ġimgħa Soċjali fl-Italja bdiet fl- 1907, u fost il-promoturi prinċipali kien hemm il-Beatu Giuseppe Toniolo. Din is-47 Ġimgħa hija l-ewwel waħda li qed tiġi organizzata wara l-beatifikazzjoni tiegħu, li saret fit-28 April 2012, u kif inhu xieraq tpoġġiet taħt il-protezzjoni tiegħu. Il-figura tal-Beatu Toniolo tagħmel parti minn dik il-kotra mdawla ta’ kattoliċi lajċi li, minkejja id-diffikultajiet ta’ żmienhom, riedu u għarfu, bil-għajnuna ta’ Alla, isibu toroq fejjieda biex jaħdmu fit-tiftix u l-bini tal-ġid komuni. B’ħajjithom u l-ħsibijiet tagħhom huma wettqu dak li aktar tard għallem il- Koncilju Vatikan II dwar il-vokazzjoni u l-missjonu tal-lajċi (cfr Kost. domm. Lumen gentium, 31); u l-eżempju tagħhom kien ta’ inkoraġġiment dejjem validu għal-lajċi kattoliċi ta’ żmienna biex min-naħa tagħhom ifittxu toroq effikaċi għal dan l-istess skop, fid-dawl tat-Tagħlim aktar riċenti tal-Knisja (cfr Benedittu XVI, Enc. Deus caritas est, 28). F’dan il-każ, l-qawwa eżemplari tal-qdusija fil-qasam soċjali, toħroġ aktar mill-post magħżul għal din is-47 Ġimgħa Soċjali. Fil-fatt, Torin hija belt emblematika fil-mixja storika-soċjali tal-Italja u hija hekk, b’mod partikolari, minħabba l-preżenza tal-Knisja f’din il-mixja. F’Torin, fis-sekli XIX u XX kienu ħafna l-irġiel u nisa, saċerdoti, reliġjużi rġiel u nisa, lajċi, numru minnhom Qaddisin u Beati, li b’ħajjithom taw xhieda u b’ħidmiethom taw sehem effettiv għas-servizz taż-żgħażagħ, tal-familji u tal-iżjed fqar. 
Il-Ġimgħat Soċjali tal-Kattoliċi Taljani, fid-diversi perijodi tal-istorja, kienu providenzjali u  prezzjużi u għadhom hekk anki llum. Huma fil-fatt inizjattivi kulturali u ekkleżjali ta’ livell għoli, kapaċi li jaffrontaw, u possibbilment jantiċipaw, il-mistoqsijiet u l-isfidi, kultant radikali, li l-evoluzzjoni attwali tas-soċjetà tqajjem. Għalhekk, 25 sena ilu, il-Knisja fl-Italja, riedet terġa’ tqajjimhom u toffrihom bħala mumenti speċjali ta’ riflessjoni u tiftix, ta’ diskussjoni u ta’ studju, importanti ħafna kemm għall-istess komunità ekklesjali, bħala għajnuna għall-evanġelizzazzjoni u l-promozzjoni umana, kif ukoll għall-istudjużi u l-operaturi fil-qasam kulturali u soċjali (cfr Nota Pastorali CEI tal-20 ta’ Novembru 1988). Il-Ġimgħat Soċjali huma għalhekk mezz speċjali li bih il- Knisja fl-Italja tati l-kontribut tagħha fir-riċerka tal-ġid komuni tal-Pajjiż (cfr Conc. Ecum. Vat. II, Cost. past. Gaudium et spes, 26). Kif diġa għidna, dan id-dover, li huwa tal- komunità kollha fid-diversi aspetti tagħha, imiss b’mod speċjali lil-lajċi u huwa responsabbiltà tagħhom. 

It-tema ta’ din il-Ġimgħa Soċjali hija “Il-familja, tama u futur għas-soċjetà Taljana”. Nixtieq nuri l-apprezzament tiegħi għal din il-għażla, u li assoċjajtu il-familja mat-tama u l-futur. Huwa propju hekk! Imma għall-komunità kristjana il-familja hija ħafna iktar minn "tema": hija ħajja, hija nisġa ta’ kuljum, hija mixja ta’ ġenerazzjonijiet li jittrażmettu l-fidi flimkien mal-imħabba u l-valuri morali fundamentali, hija solidarjetà konkreta, sforz, paċenzja, u anki proġett, tama, futur. Dan kollu, li l-komunità kristjana tgħix fid-dawl tal-fidi, tat-tama u tal-imħabba, qatt ma żżommu għaliha, imma, kuljum, toffrih bħala l-ħmira fl-għaġna tas-soċjetà kollha, għall-akbar ġid komuni (cfr ibid., 47). 

Tama u futur jassumu li hemm il-memorja. Il-memorja tal-anzjani tagħna hija s-sostenn biex inkomplu bil-mixja tagħna. Il-futur tas-soċjetà, u konkretament tas-soċjetà Taljana, għandu l-għeruq tiegħu fl-anzjani u fiż-żgħażagħ: dawn, billi għandhom is-saħħa u l-età biex imexxu ‘l quddiem l-istorja; l-oħrajn, għaliex huma l-memorja ħajja. Poplu li ma jieħux ħsieb tal-anzjani u tat-tfal u taż-żgħażagħ m’għandux futur, għaliex ikasbar il-memorja u l-wegħda. 

Din is-47 Ġimgħa Soċjali qed issir f’dan id-dawl, kif jidher mid-dokument preparatorju li ħareġ qabel. Hija intenzjonata biex toffri testimonjanza u twassal għal  riflessjoni, dixxerniment, mingħajr preġudizzji, miftuħa kemm jista’ jkun, attenta għax-xjenza umana u soċjali. Qabel kollox, bħala Knisja noffru kunċett ta’ familja, li nsibu fil-Ktieb tal-Ġenesi, tal-għaqda fid-differenzi bejn raġel u mara, u tal-fekondità ta’ din l-għaqda. Barra minn hekk, din ir-realtà, nagħrfuha bħala ta’ġid għal kulħadd u  bħala l-ewwel soċjetà naturali, kif insibu anke fil-Kostituzzjoni tar-Republika Taljana. Fl-aħħarnett, irridu nsostnu li, f’dan is-sens, il-familja tibqa’ l-ewwel u l-bażi prinċipali fil-bini ta’ soċjetà u ta’ ekonomija meħtieġa għall-bniedem, u għalhekk jistħoqqilha kull sostenn bil-fatti. Il-konsegwenzi, posittivi u negattivi, tal-għażliet ta’ natura kulturali, u qabel kollox politiċi, li jirrigwardaw il-familja jolqtu l-ambiti differenti tal-ħajja ta’ kull soċjetà u Pajjiż: nibdew mill-problema demografika – li hija gravi fil-kontinent ewropew kollu u b’mod partikolari fl-Italja – u mmorru għall-kwistjonijiet l-oħra relatati max-xogħol u l-ekonomija in generali, għat-trobbija tat-tfal, sa dawk li jirrigwardaw l-istess viżjoni antropoloġika li hija fil-bażi taċ-ċiviltà tagħna (cfr Benedetto XVI, Enc. Caritas in veritate, 44). 

Dawn ir-riflessjonijiet ma jinteressawx biss lil dawk li jemmnu imma lill-bnedmin kollha ta’ rieda tajba, lil dawk kollha li għandhom għal qalbhom il-ġid komuni tal-Pajjiż, propju kif qed jiġri fil-problema tal-ekoloġija ambjentali, li tista’ tgħina nifhmu dawk tal-“ekoloġija umana” (cfr Id, Discorso al Bundestag, Berlin, 22 ta’ Settembru 2011). Il-familja hija skola privileġġjata ta’ ġenerosità, ta’ qsim, ta’ responsabbiltà, skola li tedukana biex nissuperaw ċerta mentalità individwalista li daħlet fis-soċjetajiet tagħna. Jekk irridu nsostnu u nippromwovu l-familji u nsaħħu r-rwol fundamentali u ċentrali tagħhom, irridu nimmiraw lejn żvilup ġust u solidali. 

Ma nistgħux ninjoraw it-tbatija ta’ tant familji, minħabba in-nuqqas ta’ xogħol, il-problema tad-dar, in-nuqqas ta’ possibiltà li wieħed isegwi liberament l-għażla edukattiva tiegħu: it-tbatija li tiġi anki mill-konflitti interni fl-istess familja, għall-fallimenti fl-esperjenza konjugali u familjari, għall-vjolenza li sfortunatament anki teżisti u tagħmel ħsara fil-qalba tad-djar tagħna . Għandna u rridu nkunu partikolarment viċin ta’ kulħadd bir-rispett u b’veru sens ta’ fraternità u solidarjetà. Pero fuq kollox, irridu niftakru ix-xhieda sempliċi, imma sabiħa u kuraġġuża ta’ tant familji, li jgħixu l-esperjenza taż-żwieġ tagħhom u li jwettqu l-missjoni tagħhom ta’ ġenituri b’tant ferħ, illuminati u sostenuti mill-grazzja ta’ Alla, u jaffrontaw bla biża’ anki l-mument tas-salib li, meħud f’għaqda ma’ dak tal-Mulej, ma jfixkilx il-mixja tal-imħabba, anzi jagħmilha aktar soda u sħiħa. 

Jalla din il-Ġimgħa Soċjali tgħin b’mod effettiv biex toħroġ iktar ċara r-rabta li hemm bejn il-ġid komuni u l-promozzjoni tal-familja mibnija fuq iż-żwieġ, il-bogħod minn preġudizzji u ideoloġiji. Ilkoll tonqosna t-tama fejn jidħol il-Pajjiż, partikolarment fejn jidħlu ż-żgħażagħ. Lil dawn jeħtieġ noffrulhom tama għall-futur. Lilek, għażiż Ħija, u lill-assembleja numeruża tal-Ġimgħa Soċjali f’Torin inwegħdkom li niftakar fikom fit-talb tiegħi u, waqt li nitlobkom li titolbu wkoll għalija u għas-servizz tiegħi lill-Knisja, nibgħat minn qalbi l-Barka Appostolika. 

Mill- Vatikan, 11 ta’ Settembru  2013 

